
Paulastyaprokto Mangalya Stava

పౌలస్త్యప్రోక్తో  మఙ్గల్యస్తవః 
Document Information

Text title : Paulastyaprokto Mangalya Stava

File name : mangalyastavaHpaulastyaprokto.itx

Category : vishhnu, mangala

Location : doc_vishhnu

Proofread by : PSA Easwaran

Description/comments : from Vishnudharma Upapurana. Adhyaya 39

Latest update : December 25, 2021

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

December 25, 2021

sanskritdocuments.org



Paulastyaprokto Mangalya Stava

పౌలస్త్యప్రోక్తో  మఙ్గల్యస్తవః 

దాల్భ్య ఉవాచ -

కార్యారమ్భేషు సర్వేషు దుఃస్వప్నేషు చ సత్తమ ।
అమఙ్గల్యేషు  సర్వేషు యజ్జప్తవ్యం   తదుచ్యతామ్ ॥ ౧॥
యేనారమ్భాశ్చ సిద్ధ్యన్తి   దుఃస్వప్నం చోపశామ్యతి ।
అమఙ్గలానాం  సర్వేషాం ప్రతిఘాతశ్చ  జాయతే ॥ ౨॥
పులస్త్య ఉవాచ -

జనార్దనం  భూతపతిం జగద్గురుం  స్మరన్మనుష్యః సతతం మహామునే ।
దుష్టాన్యశేషాణ్యపహన్తి  సాధయత్యశేషకార్యాణి తథా యదిచ్ఛతి ॥ ౩॥
శ‍ృణుష్వ చాన్యద్వదతో మమాఖిలం వదామి యత్తే ద్విజవర్య మఙ్గలమ్  ।
సర్వార్థసిద్ధిం   ప్రదదాతి  యః సదా నిహన్త్యశేషాణి చ పాతకాని ॥ ౪॥
ప్రతిష్ఠితం   యత్ర జగచ్చరాచరం జగచ్చయోయో జగతశ్చ హేతుః ।
జగచ్చ పాత్యత్తి చ యః స సర్వదా మమాస్తు మఙ్గల్యవివృద్దయే   హరిః ॥ ౫॥
వ్యోమామ్బువాయ్వగ్నిమహీస్వరూపైర్విస్తారవాన్యోఽణుతరోఽణుభాగాత్  ।
స స్థూలసూక్ష్మః  సతతం సురేశ్వరో మమాస్తు మఙ్గల్యవివృద్ధయే   హరిః ॥ ౬॥
యస్మాత్పరస్తాత్పురుషాదనన్తాదనాదిమధ్యాదఖిలం న కిఞ్చిత్ ।
స హేతుహేతుః పరమేశ్వరేశ్వరో మమాస్తు మఙ్గల్యవివృద్ధయే   హరిః ॥ ౭॥
హిరణ్యగర్భాచ్యుతరుద్రరూపీ  సృజత్యశేషం పరిపాతి హన్తి ।
గుణాశ్రయీ యో భగవాన్స సర్వదా మమాస్తు మఙ్గల్యవివృద్ధయే   హరిః ॥ ౮॥
పరః సురాణాం పరమోఽసురాణాం పరో మునీనాం పరమో యతీనామ్ ।
పరః సమస్తస్య చ యః స దేవో మమాస్తు మఙ్గల్యవివృద్ధయే   హరిః ॥ ౯॥
ధ్యాతో యతీనామపకల్మషైర్యో  దదాతి ముక్తిం పరమేశ్వరేశ్వరః ।
మనోభిరాద్యః పురుషః స సర్వదా మమాస్తు మఙ్గల్యవివృద్ధయే   హరిః ॥ ౧౦॥
సురేన్ద్ర  వైవస్వతవిత్తపామ్బుపస్వరూపరూపీ  పరిపాతియో జగత్ ।

స శుద్ధసత్త్వః   పరమేశ్వరేశ్వరో మమాస్తు మఙ్గల్యవివృద్ధయే   హరిః ॥ ౧౧॥
యన్నామకీర్తనతో విముచ్యతే అనేకజన్మార్జితపాపసఞ్చయైః   ।
పాపేన్ధనాగ్నిః  స సదైవ  నిర్మలో మమాస్తు మఙ్గల్యవివృద్ధయే   హరిః ॥ ౧౨॥
యేనోద్ధృతేయం  ధరణీ రసాతలాదశేషసత్త్వస్థితికారణాదిదమ్  ।
బిభర్తి విశ్వం జగతః స మూలవాన్ మమాస్తు మఙ్గల్యవివృద్ధయే   హరిః ॥ ౧౩॥
పాదేషు వేదా జఠరే చరాచరం రోమస్వశేషా మునయోముఖే మఖాః ।
యస్యేశ్వరేశస్య స సర్వదా ప్రభుర్మమాస్తు  మఙ్గల్యవివృద్ధయే   హరిః ॥ ౧౪॥
సమస్తయజ్ఞాఙ్గమయం   వపుర్విభోర్యస్యాఙ్గమీశేశ్వరసంస్తుతస్య  ।
వరాహరూపో భగవాన్స సర్వదా మమాస్తు మఙ్గల్యవివృద్ధయే   హరిః ॥ ౧౫॥
విక్షోభ్య సర్వోదధితోయసమ్పదం దధార ధాత్రీం  జగతశ్చ యోద్భవః ।
యజ్ఞేశ్వరో  యజ్ఞపుమాన్స  సర్వదా మమాస్తు మఙ్గల్యవివృద్ధయే   హరిః ॥ ౧౬॥
పాతాలమూలేశ్వరభోగిసంహతౌ విన్యస్య పాదౌ పృథివీం చ బిభ్రతః  ।
యస్యోపమానం న బభూవ సోఽచ్యుతో మమాస్తు మఙ్గల్యవివృద్ధయే   హరిః ॥ ౧౭॥
విఘర్ఘరం  యస్య చ బృంహతో ముహుః సనన్దనాద్యైర్జనలోకసంస్థితైః      ।
శ్రుతం  జయేత్యుక్తిపరైః  స సర్వదా మమాస్తు మఙ్గల్యవివృద్ధయే   హరిః ॥ ౧౮॥
ఏకార్ణవాద్యస్య  మహీయసో మహీమాదాయ వేగేన సముత్పతిష్యతః ।
నుతం వపుర్యోగివరైః  స సర్వదా మమాస్తు మఙ్గల్యవివృద్ధయే   హరిః ॥ ౧౯॥
హతో హిరణ్యాక్షమహాసురః పురా పురాణపుంసా పరమేణ యేన ।
వరాహరూపః స పతిః ప్రజాపతేర్మమాస్తు  మఙ్గల్యవివృద్ధయే   హరిః ॥ ౨౦॥
దంష్ట్రాకరాలం  సురభీతినాశనం కృత్వా వపుర్దివ్యనృసింహరూపిణమ్  ।
త్రాతం  జగద్యేన స సర్వదా ప్రభుర్మమాస్తు  మఙ్గల్యవివృద్ధయే   హరిః ॥ ౨౧॥
దైత్యేన్ద్ర   వక్షఃస్థలదారదారుణైః   కరోరుహైః  శత్రురుజానుకారిభిః  ।
చిచ్ఛేద లోకస్య భయాని చావ్యయో మమాస్తు మఙ్గల్యవివృద్ధయే   హరిః ॥ ౨౨॥
దన్తాన్తదీప్తిద్యుతినిర్మలాని   చకార సర్వాణి దిశం ముఖాని ।
నినాదవిత్రాసితదానవో  హ్యసౌ మమాస్తు మఙ్గల్యవివృద్ధయే   హరిః ॥ ౨౩॥
యన్నామసఙ్కీర్తనతో మహాభయాద్విమోక్షమాప్నోతి న సంశయం నరః ।
సమస్తలోకార్తిహరో నృకేసరీ మమాస్తు మఙ్గల్యవివృద్ధయే   హరిః ॥ ౨౪॥

సటాకలాపభ్రమణానిలాహతాః  స్ఫుటన్తి యస్యామ్బుధరాః సమన్తతః ।
స దివ్యసింహః స్ఫురితాకులేక్షణో మమాస్తు మఙ్గల్యవివృద్ధయే   హరిః ॥ ౨౫॥
యదీక్షణజ్యోతిషి రశ్మిమణ్డలం  ప్రలీనమేవ  న రరాజ భాస్వతః ।
కుతః శశాఙ్కస్య స సింహరూపధృఙ్మమాస్తు మఙ్గల్యవివృద్ధయే   హరిః ॥ ౨౬॥
ద్రవన్తి   దైత్యాః  ప్రణమన్తి  దేవతా నశ్యన్తి రక్షాంస్యపయాన్తి చారయః ।
యత్కీర్తనాత్సోఽద్భుతరూపకేసరీ మమాస్తు మఙ్గల్యవివృద్ధయే   హరిః ॥ ౨౭॥
అశేషదేవేశనరేశ్వరేశ్వరైః  సదా స్తుతం యచ్చరితం మహాద్భుతమ్ ।
స సర్వలోకార్తిహరో మహాహరిర్మమాస్తు మఙ్గల్యవివృద్ధయే   హరిః ॥ ౨౮॥
ఋక్కారితం యోయజుషాతిశాన్తిమత్సామధ్వనిధ్వస్తసమస్తపాతకమ్ ।
చక్రే జగద్వామనకః స సర్వదా మమాస్తు మఙ్గల్యవివృద్ధయే   హరిః ॥ ౨౯॥
యత్పాదవిన్యాసపవిత్రతాం  మహీ యయౌ వియద్దృగ్యజుషాముదీరణాత్  ।
స వామనో దివ్యశరీరధృక్ సదా మమాస్తు మఙ్గల్యవివృద్ధయే   హరిః ॥ ౩౦॥
యస్మిన్ప్రయాతే సురభూభృతోఽధ్వరం ననామ ఖేదాదవనిః ససాగరా ।
స వామనః సర్వజగన్మయః సదా మమాస్తు మఙ్గల్యవివృద్ధయే   హరిః ॥ ౩౧॥
మహాద్యుతౌ దైత్యపతేర్మహాధ్వరం  యస్మిన్ప్రవిష్టే క్షుభితం మహాసురైః  ।
స వామనోఽన్తస్థితసప్తలోకధృఙ్మమాస్తు  మఙ్గల్యవివృద్ధయే   హరిః ॥ ౩౨॥
సమస్తదేవేష్టిమయం  మహాద్యుతిర్దధార యోరూపమతీన్ద్రియం  ప్రభుః  ।
త్రివిక్రమాక్రాన్తజగత్త్రయః      సదా మమాస్తు మఙ్గల్యవివృద్ధయే   హరిః ॥ ౩౩॥
సఙ్ఘైః  సురాణాం దివి భూతలే స్థితైస్తథా    మనుష్యైర్గగనే   స సర్వదా ।
స్తుతః క్రమాద్యః  ప్రదదే  స సర్వదా మమాస్తు మఙ్గల్యవివృద్ధయే   హరిః ॥ ౩౪॥
క్రాన్త్వా  ధరిత్రీం  గగనం తథా దివం మరుత్పతేర్యః ప్రదదౌ  త్రివిష్టపమ్   ।
స దేవదేవో భువనేశ్వరేశ్వరో మమాస్తు మఙ్గల్యవివృద్ధయే   హరిః ॥ ౩౫॥
అనుగ్రహం  చాపి బలేరనుత్తమం చకార యశ్చేన్ద్రపదోపలక్షణమ్  ।
సురాంశ్చ యజ్ఞస్య  భుజః స సర్వదా మమాస్తు మఙ్గల్యవివృద్ధయే   హరిః ॥ ౩౬॥
రసాతలాద్యేన పురా సమాహృతాః సమస్తవేదా వరవాజిరూపిణా ।
స కైటభారిర్మధుసూదనో  మహాన్ మమాస్తు మఙ్గల్యవివృద్ధయే   హరిః ॥ ౩౭॥
నిఃక్షత్రియాం  యశ్చ చకార మేదినీమనేకశో బాహువనం తథాఛినత్ ।

యః కార్తవీర్యస్య స భార్గవోత్తమో  మమాస్తు మఙ్గల్యవివృద్ధయే   హరిః ॥ ౩౮॥
నిహత్య వాలిం చ కపీశ్వరం హియో నిబధ్య సేతుం జలధౌ దశాననమ్ ।
జఘాన చాన్యాన్రజనీచరానసౌ  మమాస్తు మఙ్గల్యవివృద్ధయే   హరిః ॥ ౩౯॥
చిక్షేప బాలః శకటం బభఞ్జ యో యమలార్జునౌ  కంసమరిం జఘాన ।
మమర్ద చాణూరముఖం స సర్వదా మమాస్తు మఙ్గల్యవివృద్ధయే   హరిః ॥ ౪౦॥
ప్రాతః  సహస్రాంశుమరీచినిర్మలం  కరేణ బిభ్రద్భగవాన్సుదర్శనమ్  ।
కౌమోదకీం చాపి గదామనుత్తమాం మమాస్తు మఙ్గల్యవివృద్ధయే   హరిః ॥ ౪౧॥
హిమేన్దుకున్దస్ఫటికాభ్రకోమలం    ముఖానిలాపూరితమీశ్వరేశ్వరః ।
మధ్యాహ్నకాలే చ స శఙ్ఖముత్తమం  మమాస్తు మఙ్గల్యవివృద్ధయే   హరిః ॥ ౪౨॥
తథాపరాహ్నే ప్రవికాసిపఙ్కజం  వక్షఃస్థలేన  శ్రియముద్వహద్విభుః  ।
విస్తారిపద్మోత్పలపత్రలోచనో  మమాస్తు మఙ్గల్యవివృద్ధయే   హరిః ॥ ౪౩॥
సర్వేషు కాలేషు సమస్తదేశేష్వశేషకార్యేషు తథేశ్వరేశ్వరః ।
సర్వైః  స్వరూపైర్భగవాననాదిమాన్  మమాస్తు మఙ్గల్యవివృద్ధయే   హరిః ॥ ౪౪॥
ఫలశ్రుతిః  -
ఏతత్పఠన్దాల్భ్య  సమస్తపాపైర్విముచ్యతే  విష్ణుపరో  మనుష్యః ।
సిధ్యన్తి  కార్యాణి తథాస్య సర్వాణ్యర్థానవాప్నోతి  తథా యథేష్టమ్  ॥ ౪౫॥
దుఃస్వప్నం ప్రశమముపైతి   పఠ్యమానే స్తోత్రేఽస్మిన్  శ్రవణవిధౌ  సదోత్థితస్య  ।
ప్రారమ్భో  ద్రుతముపయాతి  సిద్ధిమీశః  పాపాని క్షపయతి చాస్య వాసుదేవః ॥ ౪౬॥
మఙ్గల్యం  పరమమిదం సదార్థసిద్ధిం 

నిర్విఘ్నం త్వధికఫలం సదా దదాతి ।
కిం లోకే తదిహ పరత్ర చాస్తి పుంసాం

యద్విష్ణుప్రవణధియా   న దాల్భ్య సాధ్యమ్ ॥ ౪౭॥
దేవేన్ద్రస్త్రిభువనమర్థమేకపిఙ్గః     సర్వర్ద్ధిం  త్రిభువనగాం  చ కార్తవీర్యః ।
వైదేహః  పరమపదం ప్రసాద్య  విష్ణుం  సమ్ప్రాప్తః సకలఫలప్రదో  హి విష్ణుః  ॥ ౪౮॥
సర్వారమ్భేషు దాల్భ్యైతద్దుఃస్వప్నేషు   చ పణ్డితః  ।
జపేదేకమతిర్విష్ణౌ తథామఙ్గల్యదర్శనే  ॥ ౪౯॥
శమం ప్రయాన్తి  దుష్టాని  గ్రహపీడాశ్చ  దారుణాః ।
కర్మారమ్భాశ్చ సిధ్యన్తి  పుణ్యమాప్నోతి చోత్తమమ్ ॥ ౫౦॥

పౌలస్త్యప్రోక్తో  మఙ్గల్యస్తవః 

హరిర్దదాతి  భద్రాణి  మఙ్గల్యస్తుతిసంస్తుతః  ।
కరోత్యఖిలరూపైశ్చ  రక్షామక్షతశక్తిధృక్ ॥ ౫౧॥
ఇతి విష్ణుధర్మేషు  ఏకోనచత్వారింశోఽధ్యాయాన్తర్గతః

పౌలస్త్యప్రోక్తో  మఙ్గల్యస్తవః   సమ్పూర్ణః  ।

